
Ushuhuda wa Mwandishi

ilipoanza safari yangu ya kujifunza huduma
ya uchungaji, nilijikuta nikikumbana na

ndoto za mara kwa mara nikiwa shuleni. Wakati
mwingi, ndoto hizi zilitokea hasa pale nilipoenda
kinyume na maelekezo ya Mungu au wakati
nilipopita katika vipindi vigumu maishani. Moja
ya ndoto zilizojirudia mara nyingi ilikuwa ile ya
kufanya mtihani. Kila mara nilipoona
nimeshindwa kwenye mitihani katika ndoto,
hakika jambo fulani katika maisha yangu
halikufanikiwa au lilishindikana.

Hapo awali, sikuelewa maana ya ndoto hizi.
Niliona tu kuwa zinahusiana na changamoto na
kushindwa, lakini sikuwa na uelewa wa kina.
Hata hivyo, kila nilipoziona ndoto hizi, nilijua
kwamba kuna kitu cha maana kinachotokea au
kinakaribia kutokea. Mara nyingine, ndoto hizi
zilikuwa kama onyo la Mungu, lakini mara
nyingine zilikuwa mwito wa kubadilika au
kuchukua hatua fulani.

N

Siku moja, nikamsikiliza Mwalimu Christopher
Mwakasege katika moja ya mafundisho yake.
Aligusia kwa ufupi ujumbe kuhusu ndoto za kuwa
shuleni na mitihani, na maneno yake yaliniamsha
hamu ya kujifunza zaidi kuhusu ndoto hizi na
maana zake. Niligundua kuwa ndoto hizi zilikuwa
zikitumika kunifundisha, kuniongoza, na kunionya
katika safari yangu ya kiroho.

Baada ya mafundisho hayo, nilianza kuomba kwa
bidii, nikimwomba Mungu anipe ufunuo wa kina
zaidi kuhusu ndoto hizi. Mungu ni mwaminifu;
alianza kunifundisha kupitia Neno Lake, maombi,
na uzoefu wa maisha. Ndoto hizi zikanipa
mwanga wa kuelewa hali zangu za kiroho,
changamoto nilizokutana nazo, na hatua
nilizotakiwa kuchukua ili kusonga mbele katika
huduma na maisha yangu kwa ujumla.

Kitabu hiki ni matokeo ya uzoefu wangu wa zaidi
ya miaka 10 ya kutafsiri ndoto za shuleni. Ni
ushuhuda wa jinsi Mungu alivyotumia ndoto
kunifundisha, kunionya, na kunielekeza kwa
uaminifu. Kila somo nililojifunza limekuwa

sehemu muhimu ya maisha yangu ya kiroho na
huduma yangu.

Ninaposhiriki ushuhuda huu na maarifa haya, ni
maombi yangu kwamba kitabu hiki kiwe msaada
kwa wengine kuelewa ndoto zao, kugundua
maana zake, na kuchukua hatua zinazofaa. Ndoto
si za kupuuzwa; ni mawasiliano ya kipekee kutoka
kwa Mungu, anayetuonyesha njia bora ya
kufanikiwa katika safari yetu ya kiroho.

